ЛИКОВИ:
ДАВОР, хаус – ситер во генот, 32 години
САРА , хаус – ситерка, негова поубава конкуренција,
30 години

КСЕНИЈА ХАЏИ - МАРКОВСКА – ДЕСПОТОВСКА, 

алфа алфа мајка, 65 години 

Место

Два стана, две верзии на пеколот на Давор и Сара.

Време

Времето си поминува, а домовите стануваат се’ потешки и покомплицирани за чување. 
СЦЕНА 1
Не ме пипкај, не те пипкам.

Утро. Затемнета спална соба. Давор и Сара уште спијат. Како да се најнормалниот брачен пар на светот. Полека, со сонцето, се отскрива најобичниот ден во нивните животи или не? 
Ѕвони аларм од мобилен на еден стол до креветот. Сара брзо пушта една рака под ќебето и со затворени очи плеска по мобилниот како да е некој скакулец што влегол во соба. Нормално, телефонот уште ѕвони. Давор бавно и педантно станува од креветот. Секој потег му е одмерен. Неговото движење е математика во просторот. 
Оди до столот, чека момент кога Сара ја крева раката, го зема мобилниот и стиска точно на копче како да прави некаква демонстрација. Мобилниот престанува да ѕвони.

ДАВОР: 
Сара, душо, тебе некој да те чука по глава ќе престанеш ли да викаш?

Сара нешто мумла, одмавнува со раката, а Давор се тргнува наназад. Тој оди на неговата страна од креветот и почнува да го мести. Дел по дел, како да прави операција на срце. Ја зема перницата, ја потфрла во воздух, неколку пати, па ја легнува и ја мазни на креветот. Потоа го крева и го спушта ќебето.
Ја ветрее неговата страна, но се крева ќебето и кај Сара. Таа силно притиска со едната рака за да не ја отскрива. Давор рутинирано и мирно оперира. Сара нагло го граба чаршавот и му го истргнува од раката. Уште мижи.

САРА: 
Олабави, недела е!

ДАВОР:
(Го зема чаршавот назад и пак продолжува.) Застојан воздух си е застојан воздух и во недела кога малку повеќе се отспива, има поголема концентрација.
САРА: 
На што?

ДАВОР: 
Па на воздух, душо, на застојан воздух.

САРА: 
Давор, искрено, најискрено сакам барем една единствена недела да се концентрираш повеќе на спиење и да застоиш малку во кревет.

ДАВОР: 
А денес е посебна недела, точно е 9 часот и 20 минути, ние сме сами по цели шест месеци, Бисера е од вчера кај баба и’, а ние имаме цел ден на располагање и сонцето е на наша страна.

САРА: 
Даворе, само ти гледај да не се мешаш во мојата страна, ок?

Давор не сака да ја слуша и го мести ќебето на неговата страна. Го мазни и мери дали има симетрија на горната и на долната страна. Проверува и го подместува неколку пати. Конечно го остава и оди до една комода, од фиоките елегантно и претпазливо вади алишта. Ги носи на креветот и ги реди во линија, чорапи, панталони итн.
Се загледува во нив и мисли.

Тогаш Сара немарно станува и го влече ќебето под мишка, го растура креветот и алиштата, ќебето паѓа на земја. Давор ја гледа со презир и почнува се’ од ново да мести. Прво трча по ќебето, го протресува со рака, па го остава на кревет. Ги зема алиштата, ги остава на страна па го мести креветот со ќебето, го порамнува од сите страни. Таа оди до истата комода, тргнува една вазна со цвеќе на страна, се навалува и рафално отвора и затвора фиоки, ги вади првите алишта кои и’ доаѓаат при рака.
Се враќа, ги фрла алиштата на кревет. Како седнува го растура ќебето, Давор сосе неа на ќебето се мачи да го помести и да го врати на место. Таа се врти и му се смешка. Тој е упорен, а таа намерно станува и го растура ќебето на нејзината страна. Продолжува да се облекува, а Давор преќутно, како слуга оди на нејзината страна и го мести ќебето и перницата. 

Таа го крева целото ќебе и го растура додека го гледа право во очи. Давор пак се фаќа за ќебето и таа се фаќа, го тегнат, како јаже, едниот на една, другиот на друга страна. Во еден момент Давор толку силно тегне што Сара само го пушта ќебето и тој се струполува на земја. Сара задоволна, продолжува да се облекува, оди до комодата и зема еден парфем од фиока и се прска. Го остава на комодата. За тоа време, Давор го враќа ќебето на кревет го мести, го порамнува, па оди до комодата.

Тој прво го враќа цвеќето во вазната на место па и парфемот. Сара го гледа со скрстени раце, па го фаќа цвеќето и го враќа таму кај што претходно го оставила. Почнува војна за цвеќето. Давор го враќа назад, Сара пак го влече на страна, како да играат пинг понг го шетаат цвеќето на комодата. Кога Давор гледа дека не може да победи со цвеќето, го враќа парфемот во фиоката. Сара го вади надвор. Пак Давор го враќа. Парфемот почнува да шета внатре, надвор, од една во друга фиока. Па војната продолжува со цвеќето, па наизменично со парфемот и цвеќето. На крај цвеќето конечно го враќа Давор на место и таман да го врати парфемот, Сара оди до креветот и прави гест како да се спрема да го направи партал. Давор се откажува од парфемот и го остава на комодата. Сара се смешка и тргнува да излезе, таа прилика Давор ја користи за да го земе парфемот. Сара го насетува и гледа во него како да ќе стрела со пиштол. 
САРА: 
Срце, ќе спремиш нешто интересно за јадење? Во неделите тебе посебно те бива. Знам дека мозочето сега ти е веќе во кујна и нешто чепка, сецка, динста, потпржува, потпечува, мати... Мајсторе!? 
Давор го остава парфемот. Сара со гест го повикува да излезе пред неа па прво тој па таа излегува.
СЦЕНА 2

Ќе платиш душо, ти почна се’.

Еден сат подоцна, истото утро. На масата Давор ги донел сите можни пикантерии за еден обичен појадок. На неа има од три пара прибор за јадење до ситни бокалчиња за млеко. Давор сече леб, секое наредно парче што го сече го споредува со првото. Човекот како да е првиот во светот што вовел ХАСАП системи и ИСО стандарди. Сара го гледа и погледнува на саат.
САРА: 
Уште е недела, имаш среќа што денот има 24 часа, саатот 60 минути, минутата 60 секунди, а секундата 100 стотинки... Е мислам дека со стотинките имаш мал проблем, се нешто ти бегаат така милијарда по милијарда... и да, се собираат некако.

ДАВОР: 
Се’ по план душо, се’.

САРА: 
За овој викенд, за овој ден, недела, така?

ДАВОР: 
Јасно.

САРА: 
Не, мене така некако ми изгледаше дека кај и да е, ќе јадеме догодина. Ама уживај си, само така си мислам.
ДАВОР: 
Знаеш што е проблемот кај тебе, Сара?

САРА: 
Не, никако, те молам, едуцирај ме.

ДАВОР: 
Тоа е проблем кај сите луѓе.

САРА: 
Да? Што е тоа?

ДАВОР: 
Ама тоа е глобално, го има секаде.
САРА: 
Да? А што е тоа?

ДАВОР: 
Цела планета, секаде, буквално секаде, во секоја земја, во секој град, во секоја населба...

САРА: 
Добро, мислам дека сфатив... Што е проблемот?

ДАВОР: 
Во секоја... во секоја куќа, соба, глава, во сивата кора од...

САРА: 
Ќе дробиш до крвни зрнца, кој е тој проблем?

ДАВОР: 
Па ете тоа.

САРА: 
Даворе! Гладна сум, жедна сум, ненаспана, нетрпелива, а ти ми играш на живци, играш балет во Болшој наместо да наместиш маса. Ова требаше да биде нормален доручек, спремен во нормално време.

ДАВОР: 
Баш така. Гледаш?

САРА: 
А и тоа ќе престанам да го правам, нема да гледам зашто немам веќе храна во мозокот.

ДАВОР: 
Напната си и нетрпелива.

САРА: 
Сериозно ли? Мислиш?

ДАВОР: 
Сите сте напнати, како пантери во кафез гребете по решетки и чекате да изедете некого.

САРА: 
Ооо, е ова станува интересно. Ајде, терај...

ДАВОР: 
На семафор, на работа, дома, во ред во продавница... Не може човек едно чоколатце да си земе без да му ја наполнат главата. Секое живо суштество е во дисбаланс, се’, секое ливче... Масовна туберкулоза, епидемија, не знаете да амортизирате тензија...
Во тој момент го прекинува силно ѕвонење кое доаѓа од кујната. Тој се вади од памет и рацете му се затресуваат, испушта шолја на земја од едната рака, а со другата од страв замавнува и растура на масата. Сара ги скрстува рацете.

ДАВОР: 
Ааааах, што беше тоа, матер да му ебам.

САРА: 
Па нашиот ценет шпорет.

ДАВОР: 
Молам?

САРА: 
Ѕвончето на шпоретот. Ти го пушти. Ти реков нема потреба - ТИ го пушти. За прв пат, за да ги тестираш можностите на нашиот шпорет.
Давор започнува пак да ја средува масата.
ДАВОР: 
А што ако се запечеше кашкавалот?

САРА: 
А што ако ти не се напнеше, и не ме напнеше и мене заедно со тебе... Сега пак ќе ја правиш твојата инсталација (Покажува на масата.) за биенале.

ДАВОР: 
Не се напнав.

САРА: 
Ма немој? А што ти беше?

ДАВОР: 
Само се изненадив.

САРА: 
Значи во изненадувањето нема напнување.

ДАВОР: 
Ова беше различно. Клод, стрејт изненадување, без напнување.
На масата, тостерот за лепчиња исфрла две парчиња нагоре. Давор бега назад и се втренчува. Му се тресат рацете малку. Сара се смешка.

САРА: 
А ова беше во рикверц, таканаречено риврс изненадување или „reverse surprise“. 
Давор оди кон масата, полека ги зема лепчињата, ги става во чинија и претпазливо ги мачка.

САРА: 
Ќе одиш по кашкавалот или чекаш да испари па ќе јадеме жолт воздух?

ДАВОР: 
Знам и таква рецепта...

САРА: 
Што јас сега не сакам да ја знам па можеш да го донесеш.

ДАВОР: 
Јас ти реков, ти си напната.

САРА: 
А ти си кој, Ганди? Кој си ти? Саи Баба? Буда? Исус? 

ДАВОР: 
Знаеш, некогаш, така малку да претеруваш... ама и тоа е зашто си, нели, под тензија.

САРА: 
А ти си опуштен, не може ништо веќе да те напне?

ДАВОР: 
Гледај, Сарче, денес нема веќе ништо да ни смета... Бисера е мирна кај баба и’, а нас ни останува цел еден ден. Ќе си направиме да ни биде тивко. Што викаш?

Уште еднаш свири ѕвончето од шпоретот. И двајцата се стресуваат. Потоа се гледаат, Давор сака да тргне, а Сара таман да се издише посега по мобилниот телефон на масата. Во тој момент ѕвони телефонот, на неа и се стресува раката, а Давор застанува нагло. Сара крева, Давор само слуша. Таа глуми смирен тон.
САРА: 
Здраво Милан...

Давор одмавнува со глава, гледа во Сара, не испушта збор.

САРА: 
Не, не, како лошо време, како лошо време? Баш со Давор си разговаравме... доручек во недела, така опуштено... Молам? Одите во Италија... а во Франција... во Италија и Франција, на скијање. Идеално! Каде? На Алпите... Така, па на враќање низ Словенија... Две недели? Така, значи во станот никој нема, да да, освен мачките и рибите да, да и... Дали имаме време? Давор дали имаме време?
Тој веќе на реченицата „во станот никој нема“ претчувстува проблеми. Почнува со прстот да мавта во знак на негација, но Сара само ладно го гледа и се смешка кога зборува на телефон.

САРА: 
Еве да ви кажам Давор е право срце, прави некој специјалитет во кујната ама дотрча да ми кимне со глава. Како сме немале време за вас? ... Ама не не, нема потреба да ме молиш, Милан, ти се молам! Глупости!

Давор веќе не знае што да направи. Гледа во Сара, и’ мавта, и’ праќа сигнали па почнува да кружи околу масата од нервоза.

САРА: 
А Нина веќе се видела со Давор, не, не, не стигнал да ми каже од обврски. За мачките ли се секираш, Персијките ли? Па Давор ги гледа како сестри, нели Давор?

Давор се губи од тоа што не може веќе да слуша. Не му се верува.

САРА: 
Три пати на ден? Да, навечер изметот, си знае он. Хируршки педантно пристапува: си го зема приборот, си завршува работа, си го мие. Ко бебиња ги пази. Што, рибите? Ќе им даваме, ако треба ќе прикупиме храна. Нема проблем, како? Јадат точно на полноќ? ... Да да, ќе им даваме точно во секундата... Да, да и тогаш ќе провериме мачките да не пуштиле „бомбици“ на подот, ха ха... Ма ништо, ништо не треба... Молам? Ролетните насабајле? Ќе ги кренеме. Во? Во 7 и пол, така, аха, за цвеќето да влезе светлина, јасно... Да ги спуштаме во? Пет и пол попладне за да не замрзнат листовите на Адамот и Зинијата, аха Бенџаминот да не се помрдне од место... Ни сантиметар, договорено, Љубичицата не сака многу сонце? Знаев, многу ни е на сите, а не на Љубичицата... Така, така ќе ги поттргаме подалеку од парното... Само толку? ... Супер, само вие спремајте се и се’ друго е наша работа. Поздрави ја Нина, преубаво да си поминете, уживајте! Имаме клуч па какво прашање, ха ха, се шалам.
Давор застанува и како да сака да задави некој во воздух.

САРА: 
Еве и Давор ве гушка за среќен пат! Чао! Поздрав!
Давор сака да тргне во кујната, кон надвор, но малку подзастанува по коментарот на Сара па излегува.

САРА: 
Давор? Да не разговараше ти со Нина?

ДАВОР(однадвор): 
Молам? Не знам. Кога?

САРА: 
Случајно да не сте налетале еден на друг?

ДАВОР: 
Ех, луѓе, ќе излезеш, одиш по улица, во град и ќе ги сретнеш. Имаш ли избор, одиш и тие сами налетуваат на тебе, а ти одиш и гледаш право во една точка и си кажуваш молитва да не те сретнат. Само мислам дека така ги провоцираш само...

САРА: 
Како?

Давор се враќа со истопениот кашкавал во еден сад. Полека го сместува на масата.
ДАВОР: 
Па така гледаш само напред и не се вртиш. И од сите пати кога трчаш по нив, мавташ, гледаш така со очите за да предизвикаш разговор со некој... Еднаш ќе се случи уста да не ти се отвора, тогаш налетуваат на тебе. 

САРА: 
Не од тоа што мене ми пренесоа.
ДАВОР: 
Не знам што зборуваш.

САРА: 
Зборувам за тебе. За пред три дена. Си чекал автобус. Нина поминувала со кола. Ти си мавтал. Не те препознала во брзањето. Си трчал по колата, си трчал до следните семафори. На црвено, си тропнал на врата и за жал ти отворила. Тогаш, во тој критичен момент, ти кажала за одморот, за станот. Ти си рекол нема проблем.
ДАВОР: 
Ама тоа така се погоди, од сите тие пати, ете баш тогаш така се погоди...

САРА: 
Се погоди да не налеташ нели?
ДАВОР: 
Луѓе... Што ќе правиш?

САРА: 
Е овие не се обични луѓе. Жената на твојот шеф во  
Смартфоунс? Луѓе?
ДАВОР: 
Нина? Види, чекав автобус веќе пола саат.

САРА: 
Не ти е првпат да трчаш по латино-пилатес тренерот.
ДАВОР: 
Ете ти сега латино-пилатес тренерот па Сарче, каква врска има тоа сега...
Сара станува и зема некоја шолја од масата. Полека се вооружува и се спрема за офанзива. Го гледа Давор право во очи.
САРА: 
Сигурно има нешто во тие долги, навежбани, добро заоблени мускули...
ДАВОР: 
Уф, немој сега, знаеш дека главата ме фаќа од твојов тон.

Сара замавнува.

САРА: 
Во тоа тело од солариум, што мириса на чоколадно-бакарен секс, што вика со толкави банери: „Можеш да гледаш ама не смееш да допираш.“
ДАВОР: 
Леле, ќе ме исече главава.

САРА: 
Знаеш што ќе ти помогне, знаеш што ти треба... Еве... Мајчина душица!

Сара ја фрла шолјата со чај. Давор се наведнува и шолјата преку него паѓа некаде позади. Се исправа.
ДАВОР: 
Фала ти Сарче, еве колку за твоја информација, да знаеш дека шолјата ти ја купив за роденден. Ти виеше во трговски и ми ја опседна главата со концентрични кругови на твоето константно кукање „Немаме убави шолји дома“.

САРА: 
Епа... пак немаме. Заради тебе.

Сара зема нож.

ДАВОР: 
Што ќе правиш со тоа?
САРА: 
Па сигурно нема да сецкам цвекло... А, Давор, така ли е? 

Давор продолжува да глуми за главата. Ништо не го вади. Ова е еден неповратен процес.

ДАВОР: 
Мислам дека сега ќе ми прсне...

САРА: 
Ништо тебе нема да ти прсне. Секое нервче внатре ти е така добро заштитено и опседнато од усните на Нина, нели Давор? Те влечат, те цицаат додека ти зборат:„Има ли овој дупли диоптер од веб дизајнер мадиња да ми ги даунлодира гаќичките?“ А!?
Давор е комплетно збунет, се погледнува инстинктивно надолу. За тоа време Сара нишани и го фрла ножот што поминува покрај Давор кој веќе не мрда. 

ДАВОР: 
Добро, веќе мислам дека ми помина. Дали си играте вака со децата кога учите „Hello teacher how are you…“? Користиш ладно оружје во школото?
САРА: 
Даворе! Го користиш ли ти мозокот додека ти го оперира Нина со нивните обврски, нивните! Тие ќе се сончаат на Алпите, а ние две недели ќе им црнчиме во станот... Од денес! За првпат сме сами после 6 месеци!
ДАВОР: 
Епа кога сме кај првиот пат и јас си викам што и требаше на мојата слатка паметна жена да се прави хуманитарка па да трча по ќефот на мојот шеф!?
САРА: 
Молам?

Таа зема две вилушки. Давор зема еден стол.

САРА: 
Малку ти е, робу еден! Ти сакаш да те затворат во деколтето на тренерката!
Таа мава со вилушките, а Давор ги одбива со столот.

ДАВОР: 
Не ми е мене тренерка. Немам јас многу врска со латино пилатес ама знам дека е тешко да се одбијат тие снажни, машки раце, таа доминација од гради посебно кај шеф што му растат повеќе нули на сметката од влакна на главата.

Сара ја зема корпата со леб.

ДАВОР: 
Тоа ми е поклон од Амстердам.

САРА: 
Знам, знам и од кого. Од неа. Од нејзиниот прв одмор таму.
ДАВОР: 
Со Милан. Ајде Сара, тоа беше мало внимание, а магнетот за фрижидерот? Што е тоа? Немој да ми кажеш дека така Милан не те врза да пишуваш на лист се’ што му правиш како услуга и да го лепиш на фрижидер.

САРА: 
Милан ме нема допрено подалеку од дланкава... Се’ што им правиме како услуга мислиш, нели?
Сара гаѓа со лебот и корпата. Давор прави осмици и доаѓа до масата. Сара бара нешто друго да земе.

ДАВОР: 
Не тоа е од Тајланд... Чекај...

Давор тогаш ги собира во раце сите кршливи и вредни работи и се повлекува наназад.

ДАВОР: 
Епа и Нина не е баш моја визија за партнер. Само пријателка и ништо повеќе.

САРА: 
Ооо, грешка, голема грешка! Милан и Нина ни се повеќе од пријатели, многу повеќе. Имаме доживотен договор со твојот шеф и твојата робовладетелка жена му. Откако им го подаде и срдечно им го отвори твојот газ. 

ДАВОР: 
Е не знам колку добро ти го пере мозокот ама гледам дека е добар. Веќе почнал да регрутира. Гледа во работите. Да видиме што имаме тука, твоето кутивче за шеќер, соларникот, тањирчето... ааа, па мислам дека твоето кутивче победи. Ова беше од Венецијанско стакло, хм.
Давор замавнува и го фрла кутивчето накај Сара. Таа се наведнува. Кутивчето паѓа некаде позади. Таа собира работи. Се наоружува со „муниција“. Ја превртува масата, ја повлекува наназад, клекнува. Давор го зема столот со себе, се повлекува наназад и тој клекнува и се крие зад столот. Сара гаѓа со бокал. Бокалот удира во главата на Давор.
ДАВОР: 
Ах, со ова сме кампирале со моите низ цела бивша Југославија. Од Дубровник го зема мајка ми! Психопат!

САРА: 
Сигурно била најевтината пластика на која налетала мајка ти и цел ден ви ги превртела цревата додека не ја најдете.

ДАВОР: 
А сега и мајка ми е проблем!? Чекај...  

Давор фрла дрвен сталак за салветки. Се прави парам-парче од масата. Сара погледнува во парчињата.

САРА: 
Знаеш дека татко ми со последните пари во џеб ни го донесе од Копенхаген. На пат беше, и стално наоѓа време за нас... Животно!

Сара зема нешто и гаѓа. Давор веднаш враќа. Избувнува права војна. Веќе не се знае кој со што мава. Вкрстен оган. Никој не попушта. Во жарот, Давор фрла рамка со слика, се крши некаде на пола пат. Сара се крева, спремна да го фрли мобилниот но гледа во сликата. И Давор гледа.

САРА: 
Ова е кога се роди Бисера.

ДАВОР: 
Се случува... Луѓе... Ти реков под тензија си, сите сте... Добро, покакав...

САРА: 
А јас морам по твој памет да одам. Комплетен доручек, со сликата од Бисера на маса. Ти си станал многу агресивен.

ДАВОР: 
Тебе ти треба терапија...

САРА: 
На кого му треба?

ДАВОР: 
Така подолга...

САРА: 
Што ми треба? Што, повтори?

ДАВОР: 
Така една долга, скапа...

Во тој момент ѕвони мобилниот во раката на Сара. И двајцата се стресуваат. Таа во паника го фрла. Се вклучува и се слуша гласот на Нина.

НИНА: 
Давор? Давор? Ало?

САРА: 
Давор? На рапорт или те чека дисциплинска.

Давор станува, брза до телефонот и го зема.

ДАВОР: 
Како си Нина? Извини, бев да се бањам...

САРА: 
(Тивко, го зеза.) Кажи и’ дека имаше работа во гаќи и цел ден ја мислеше. Кажи и’ бе!
Давор само ја погледнува Сара и продолжува со смирено темпо. Сара одвреме на време го гледа и одмавнува со глава.

ДАВОР: 
Не, не не’ прекинуваш во ништо. Еве баш малку така, одмаравме со Сара. Многу те поздравува.

Сара мава со вилушка по Давор.

ДАВОР: 
Еве баш збореше колку време не те видела.

Сара го мава со отварач за шише по глава.

ДАВОР: 
Аааах, што беше тоа? Молам, не, не, ништо. Еден гулаб се удри во џам кај нас. Ми паѓа жал така. Вас не ви се случило? Летаат по цел ден, ќе се уморат па губат фокус кога слетуваат. Како не се удри некоја чавка. Се гулаби, ластовици или врапчиња. Најневини се. Гревчиња.
Сара се смее на глупоста на Давор.

ДАВОР: 
А да, еве Сара се смее, вика гулабот го издржал ударот. Знаеш од оние камиказе гулаби ама овој пак почнал да лета. Ја преживеал несреќата. И олесна на Сара и еве се радува. Душиче, да, да. Така и ние сме некогаш како гулаби... Која, а вашата птица, папагалот, Нимфата... Ау, заборавивме, важи ќе купиме храна. Кафезот дали можеме да го миеме? Колку? Три пати на ден? Нема проблем, еве Сара одма се пријави и ракавици рече ќе земе.
Давор се врти кон Сара и глуми.

ДАВОР: 
Нина вика, фала многу, срце си, може и само два пати ако сакаш? (Сара гледа во него без израз. Давор пак гледа надолу.) Нема проблем, Нина. Во осум сабајле и 10 навечер, така заради крилцата... Ќе го исушиме кафезот добро, не нема да му попримат крилцата од влагата, без гајле... Што останало? Садовите? Аха и машината за перење... Да се пушти. Добро. Ќе ги пружиме и ќе ги испегламе ич да не му ја мислиш. Аха, добро, а каде е правосмукалката, ааа, готово, сфатив, знам кај е тоа. Горе на регалот. Да ја земам скалата од 9ти, од тетка Јесенка? Ма се знаеме ние, нема проблем... Е да, и на први кај вас дува силно ноќе, ќе ги спуштаме ролетните, ич не мисли на тоа. Да не треба уште нешто? Аха, пари за светло, лифт и чистачката, од 3ти, 6ти, 7ми, 8ми и 9ти, договорено. Ќе ви оставам во теглата позади лебот. Ќе се јавите ако треба уште нешто, така. Ма слободно, уживајте. Две недели исклучете се’, како да немате стан, во наши раце е. Чао, фала, многу поздрави го Милан, среќен пат!
Сара, веќе помирена, индиферентно станува, оди до Давор и му подава рака.

САРА: 
Ајде душо, точно е 11:30 часот, недела, ние сме сами по долго, долго време, имаме цел ден пред нас и сонцето е на наша страна. Станот на нашите пријатели е само на 15 километри од тука.
ДАВОР: 
Ти однеси ги Персијките, а јас ќе почнам со правосмукалката во салонот.

САРА: 
Само уште од сега да знаеш, не го мијам кафезот на тој неуротик од папагал.
ДАВОР: 
Добро, добро... Еднаш само...

САРА:
Или купи ми скафандер или ќе си ја чувам кожата. 
ДАВОР: 
Три пати, Сара... Чекај, ако го мијам кафезот ... Кај ќе го ставиме Хектор? Малку е живчан, нели?
Сара поткрева раменици. Заминуваат. 
СЦЕНА 3

Хаос – ситинг.

Салонот на Милан и Нина. Давор пробува да вклучи правосмукалка. Пробува еднаш не сака. Стиска копчиња, полека, па забрзано. Прави некаков ритуал со комбинација на копчиња.

ДАВОР: 
Ајде, те молам, може ли денес нешто да функционира... нешто...

Правосмукалката не се вклучува. Тој почнува да прави луди варијанти. Ја исклучува и вклучува во струја. Ја гали. Ја тресе. Дефинитивно не се вклучува. Тој зема и ја расклопува. Вади делови и ги реди пред него. Не знае што да прави и од каде да почне.

Влегува, Сара, накисната и седнува на тросед зад него.

САРА: 
Давор?

ДАВОР: 
Ова е филтер... не ова е филтер... кај е филтерот? 
САРА: 
Давор душо од кога ти почна да се занимаваш со електрика, техника. Да не криеш некоја диплома дома. Може имаш прво место на државен натпревар во електротехника?

ДАВОР: 
Не, не, зошто?

САРА: 
Па дома квака од врата да падне не можеш да наместиш. Не си ти за овие екстремни спортови.
ДАВОР: 
Идеја, само добра идеја ти треба и ништо друго.

САРА: 
Имам идеја од милион долари само за тебе. Откажи се.

ДАВОР: 
Сара, ти си негативна.

САРА: 
Ти си фатен во рацете.

ДАВОР: 
Очајно ти Фали терапија.
САРА: 
Тебе, срце, ти фали струја во главата.
ДАВОР: 
Ако си ти толку способна реагирај.
САРА: 
Реагирав ама ете уште без резултат.

ДАВОР: 
Не сакам да кажувам едни исти работи ама цело време си под тензија. 

САРА: 
Нема ништо да смениш.
ДАВОР: 
А не, мора нешто да проработи денес, едно нешто кога ќе почне да функционира после се’ функционира.
САРА: 
Даворе, мајка ти за првпат после шест месеци пушти срце и зема да ја чува Бисера и толку... Тоа беше последниот сигнал, последното светло, после тоа, мрак... Два саати како бевме сами, само два саати после спиење ни се јавија Милан и Нина. Јас сум наставничка по англиски и преведувач, ти веб дизајнер во компанија во која, сакал ти или не сакал, Милан ти е шеф. Тие се тегнат во спа центар и пијат Шато Бријан во џакузи, а ние им ја дишеме прашината од расипаната правосмукалка. И така ќе биде уште две цели недели плус Бисера. Денес беше сончево сабајле. Сега врне. Како што гледаш, ништо не функционира.
ДАВОР: 
Врне? Знаеш дека на Персијките им се масти крзното на многу вода? Ги избриша ли... Кај се мачките?

САРА: 
Се испостави дека не им смета водата.

Давор кој уште се труди да поправа, станува и зачудено ја гледа.

ДАВОР: 
Сара... Персијките... Кај се?
САРА: 
Во живот.
Давор полека го обзема нервоза и паника. Почнува да кружи.

ДАВОР: 
Молам? Кажи ми дека се во тоалет, спремни за сушење, во када. Сара зборувај нешто! Координати! Мачките!

САРА: 
Сезона на парење, што се секираш.

ДАВОР: 
Како? Дали Милан спомна некакво парење? Те молам потсети ме. Имаше ли такво нешто во нарачките?

САРА: 
Епа добија бонус.

ДАВОР: 
Што, што, што? Сара што направи со мачките?

САРА: 
Не направив јас. Сами ја истргнаа главата од поводникот, те едната...

ДАВОР: 
Која, Афродита?

САРА: 
Да, баш е снаодлива. Права... права мачка.

ДАВОР: 
А, Даниел?
САРА: 
Е Даниел беше упорен па и поводникот го зема со себе. Претрчуваше група мачки и се пушти по нив. Што ти е тука чудно, цело време се затворени во овој притворов. Баш ми е мило за нив.

ДАВОР: 
Мило ти е... леле, леле Сара не закопа, јас сум веќе во гроб, јас сум во гроб...

САРА: 
Знам, одамна сме, затоа ти викам, блазе си им! Си ја најдоа среќата. Па нели ти реков дека ништо не функционира.
ДАВОР: 
Леле, леле, Саааричке... Знаеш ли Милан колку ги сака Персијките? Знаеш колку е приврзан. Цело време ми зборува, му ја апсорбираат негативната енергија. Ги пази како деца.

САРА: 
И мислиш дека тоа е нормално, дека така треба да биде?
ДАВОР: 
Кога му е лошо, кога е нервозен само за нив зборува, ми покажува слики. Сара... Милан сака да ги клонира. Кој прашува дали така треба да биде? 
САРА: 
Ќе се вратат. 

ДАВОР: 
Што збору... Леле... Кога? Ќе се вратат од одмор и Милан ќе дојде и ќе рече „Кај се моите лепотици?“ Што ќе му речам? Отидоа во живот или си ја најдоа среќата или не, најдобро е да му кажам „Ќе се вратат. Така требало да биде.“ Мене ќе ми ја истргне главата, затоа ти си мирна. Знаев, уште на старт знаев, се врати од надвор, ни звук ни трага од нив, а ти си целата наелектризирана... Јас сум во гроб.

САРА: 
Не можат долго сами.

ДАВОР: 
Па да, тие се салонски мачки... Може и 

Пекинезер да ги нападне, Чиваува, може некој гулаб да слета по грешка до нив па лепотиците ќе колабираат на место, удар ќе добијат... Ау, ау...

Давор наеднаш застанува. Се блокира. Само што не изгубил свест. Почнува да блада.

ДАВОР: 
Сар... Са... Милаан... Сар... Са...

Сара станува и оди до него.
САРА: 
Давор не ми се губи сега, Давор!
Таа му удира шлаканици. Давор не реагира. Сара го бакнува.

ДАВОР: 
Са-са-са... Сара ако може уште еднаш.

Сара го бакнува. Давор малку се враќа на себе. Издишува.

ДАВОР: 
Така требало да биде. Ќе чекаме. Ќе си дојдат. Кој ќе го мие кафезот на Хектор?

САРА: 
Ти што мислиш?

ДАВОР: 
Јас ќе го мијам, на тоа и мислев.

Давор излегува. Сара го гледа и се смешка. За кратко слуша како Давор вика и бргу потоа насапува молк.
САРА: 
Гледаш зошто јас и Хектор не се сакаме многу. Тоа ти е папагал со дијагноза. Се мислам...

Во тој момент влегуваат Ксенија Хаџи – Марковска – Деспотовска и Давор. Корпулентна и снажна жена. Таа, практично, го држи за врат со дршката од голем црн чадор, а едната рака му ја витка зад грб. Оди и застанува пред Сара која стои втренчено. Давор едвај се витка од болка, не може да испушти глас. Ксенија зборува на диктафон.
КСЕНИЈА: 
17 часот и 32 минути. Непознато машко лице затекнато во ходникот. Висина, отприлика 182 см, тежина, по моја проценка, 79 кг, обем на струк приближно 89 см, гради отприлика 87 см. Средна градба, кратка кафеава коса...
САРА: 
Давор... Што се случи? Која сте вие?

КСЕНИЈА: 
Име - Давор. Идентификација!

САРА: 
Молам? Прво пуштете го маж ми.

Сара полека се ослободува од шокот. Ксенија не попушта и од време на време посилно го затегнува вратот на Давор. Тој сака, но не може да се искашла.

КСЕНИЈА: 
Идентификација, госпоѓице, ваша идентификација!
САРА: 
Не додека вие не ми ја кажете вашата.

Давор ја моли Сара да соработува, но таа не го гледа.

КСЕНИЈА: 
Неидентификувано женско лице тврди дека Давор е нејзин маж. Висина, 170 см отприлика, тежина, 65 кг, обем на струк 75см, гради 80см... Најверојатно оперираат под алиби брачен пар или како брачен пар.
САРА: 
Госпоѓо ве молам, ова е надвор од здрав разум. Ние сме пријатели со Милан и Нина. Ни го оставија станот да го чуваме додека се на одмор. Во што е проблемот?

КСЕНИЈА: 
Тврдат познанство со Милан и Нина. Узурпаторите се очигледно добро информирани. Веројатно се работи за долго-годишен план за обивање.
Сара вади клуч. И’ го покажува. Ксенија продолжува да зборува на диктафонот.
КСЕНИЈА: 
Работата е уште покомплицирана. Направена е копија од клучот. Се работи за перфиден, подмолен дизајн веројатно на блиски пријатели или не... Млада и „паметна“ госпоѓице. Имиња, да те чујам, пукај!

САРА: 
Какви имиња?

КСЕНИЈА: 
Нимфата.
САРА: 
Хектор.

КСЕНИЈА: 
Каде е? Локација, сега, пукај!

САРА: 
Во кујната, госпоѓо, два метри позади вас има ходник, преку него, втората врата лево, десно од фрижидерот, на малото регалче – нервозно папагалче.
КСЕНИЈА: 
Одлично познавање на територијата... Персијките, имиња сега!

САРА: 
Афродита и Даниел!

КСЕНИЈА: 
Локација!

Сара молчи, гледа во Давор. Тој одмавнува со глава да не открива. Ксенија затегнува со чадорот. Давор едвај си помага со едната рака да не го пригуши.
КСЕНИЈА: 
Дупка во системот... Како што претпоставував се работи за класични крадци. Веројатно познаници, далечни.
САРА: 
Госпоѓо, Давор работи за Милан, во Смартфоунс. Ова не ни е првпат. 

КСЕНИЈА: 
Значи неколку пати е правен обид за влез во станот. 

САРА: 
Секогаш им завршуваме обврски, секогаш кога треба да излезат, да одат на пат па и кога спијат по дома. Ги шетаме мачките, го летаме Хектор по дома додека му го миеме кафезот... Што друго ве интересира, ете ролетните се креваат во 7 и пол сабајле, а се спуштаат во 5 и пол навечер. Љубичицата не сака многу сонце, Бенџаминот не треба да се мрдне ни за нокт, крилцата на Хектор се осетливи на влага, кафезот му се мие три пати... Миеме, переме, пегламе... ние сме многу, многу блиски познаници и многу повеќе од тоа. Ние сме најдобри пријатели со Милан и Нина па како тргнало и многу повеќе од тоа.
КСЕНИЈА: 
Застани, што сте вие? Што работите?

САРА: 
Јас предавам и преведувам на англиски од англиски и Давор е...

КСЕНИЈА: 
Што правите тука?

САРА: 
Хаус-ситинг, очигледно.

Ксенија се смее.

КСЕНИЈА: 
А Персијките? 
САРА: 
Избегаа госпоѓо, јас сносам полна кривична и материјална одговорност.
КСЕНИЈА: 
А ти си?

САРА: 
Сара Папучковска. Ги шетав и ми се протнаа...

КСЕНИЈА: 
Персијките ги нема веќе, така?
Сара и Давор се погледнуваат. Ксенија нагло го пушта Давор. Расположена е, насмеана. Почнува да го соблекува палтото, му го дава чадорот на Давор кој не може да се донакашла но сепак понизно го зема и кима.
КСЕНИЈА: 
Фала богу. До овде ми од тие вештерки. Цревата ми се претураат. Влакна, влакна, влакна. Алергична сум на тие гремлини. Ги пазат ко богови, да ти се серам во тоа фараонките.
ДАВОР: 
Госпоѓо, а вие сте?

КСЕНИЈА: 

Што ти е па тебе гајле? Четири континенти имам поминато. Вие сте уникат. Хаус-ситери!? Па уште кај Милан и Нина!? Сочувство.
САРА: 
Ви благодарам.

КСЕНИЈА: 
Тоа не значи дека комплетно ви верувам. Не чека дискусија. Немојте да ми се лигавите сега! Може сте пријатели со Милан и Нина ама со мене не. Јасно?
Давор и Сара кимаат. Ксенија и го дава палтото на Сара, таа го зема и излегува. Потоа седнува, а Давор ја прати како со магнет да го влече. И тој седнува.
КСЕНИЈА: 
Што правиш? Кој ти рече да седнеш?

ДАВОР: 
Не па јас... јас, тоа природно...
КСЕНИЈА: 
Нема ништо природно во нашиот однос ни сега, ни после, никогаш. Ти и твојата жена наводно, сте субјекти под испит.

Давор станува веднаш.

КСЕНИЈА: 
А ти реков ли да станеш? Види младичу, задачи се извршуваат по директива и команда. Додека не добиеш команда седиш мирен. Јасно?
Давор седнува. Ксенија на сила го станува.

КСЕНИЈА: 
Значи после командата, идиот. Мисли малку. Седни.

Давор седнува.

КСЕНИЈА: 
Сега стани па пак седни и стани.

Давор прави така.

КСЕНИЈА: 
Мислам дека ова ќе биде првиот пат што ќе обожавам да седам кај мојата Ниночка. Оди види што има за пиење.

ДАВОР: 
Молам?
КСЕНИЈА: 
Немој ти мене молам. Што е, 65-годишна жена не смее да пие? Директива, команда, сега, пукај!
Давор излегува. Се враќа Сара. Застанува пред Ксенија.
КСЕНИЈА: 
Ти сега ќе стоиш вака? Доволно е облачно надвор па и на ова светло ќе ми сениш? Седнувај!

Сара седнува до неа.

КСЕНИЈА: 
Што ви е бе вас? Што се лепите за мене? Излегувај од мој периметар, ајде, понатака... ајде, уште, е така, стој тука.
Сара станува.

КСЕНИЈА: 
Седни, мислев да седиш таму.

Сара седнува.
САРА: 
Можам ли да ве прашам нешто?

КСЕНИЈА: 
Најчесто не, а поретко да, само со моја дозвола.

Сара и Ксенија се гледаат. Сара е збунета, не знае дали може да зборува. Влегува Давор кој носи за пиење во послужавник. Виски и една чаша. Ги остава на масата пред троседот.

КСЕНИЈА: 
Е мој Милане, ти и твојот комплекс на инфериорност. Давор, не се прифаќа виски. Најди нешто домашно! Доста ми е од овие хемии, ги има со лопата да ги ринеш од таму од кај што идам. Ајде, ајде, не ми губи време!

Давор излегува.

КСЕНИЈА: 
Да чујам млада госпоѓице, давај!

САРА: 
Ќе дознаеме ли со кого разговараме во моментов?

КСЕНИЈА: 
Зошто ти е тоа битно?

САРА: 
Мислам дека е... дека е потребно за комуникација ако за ништо друго. За дискусијата, нели?

КСЕНИЈА: 
Млада госпоѓице, цинизмот не е мудрост! Немој да ми се правиш паметна. Веќе ве толерирам на критично ниво, и тебе и овој, твојот, хаус-ситер...

Ксенија се смее. Вади некаков лист и го дава на Сара.

КСЕНИЈА: 
Преведуваш од англиски? Земај! Имаш 1 саат.

САРА: 

(Го зема листот.) Како тоа мислите? 

КСЕНИЈА: 
Па така, ова е упатство за лекови ама на англиски. Да беше на германски нема проблем, пола мој живот сум таму. Тука гледам се претргнавте од преведување па стари луѓе не можат едно апче да се напијат. Во аптека ми кажаа три пати, прашав доктор, два пати на ден. Кај мене мора да е се’ сертифицирано, проверено, ми треба гаранција, официјален извор на информации, а тој за жал е на англиски, но за среќа ти ќе го преведеш.
САРА: 
Да, да, ве разбирам ама преводот не е...

КСЕНИЈА: 
Не е што?

САРА: 
Не е така како што мислите.

КСЕНИЈА: 
Ништо не те разбирам. Преведи ми.

САРА: 
Знаете, има луѓе што живеат од тоа.

КСЕНИЈА: 
Како? Се ценкаш со мене? А што јас треба да умрам? Што ќе му кажам на мојот притисок „Извини. Застани. Не знам англиски, да најдам некој што живее од тоа па да ми преведе.“?

САРА: 
Што ќе ви сменат 150 денари?
КСЕНИЈА: 
150 денари!? А што ќе му смени на Милан во одморот ако сега му се јавам за мачките? А сите знаеме дека ќе му смени и ќе се врати сменет.

Сара само кима и излегува.

КСЕНИЈА: 
Ајде дигни глава, не одиш на гробишта, а може и ќе спасиш некого од тоа. Најди компјутер. Имаш еден саат. Ајде, ајде темпо!
Се враќа Давор со ракија.

ДАВОР: 
Немаше дома па морав од тетка Јесенка да земам
КСЕНИЈА: 
Јесенка!? Како е таа девојка? Викни ја нека дојде.

ДАВОР: 
Како и другите девојки како вас, рече одмарала но реумата не одмарала, госпоѓо Ксенија Хаџи Деспотовска.

КСЕНИЈА: 

Еех може пет години не сме се виделе, се’ заборавила. Ксенија Хаџи - Марковска Деспотовска. Оди викни ја.
ДАВОР: 
Нема проблем. Значи ќе ме чекате до 9ти да одам и да се вратам? Лифтот не работи. 
КСЕНИЈА: 
Знам дека лифтот не работи! Како се напентарив јас тука на први? Што мислиш? Ајде земи чаша и доаѓај!
ДАВОР: 
Молам?

КСЕНИЈА: 
Ќе оставиш една дама сама да пие?

ДАВОР: 
Не, никако.

КСЕНИЈА: 
Ајде! Темпо! Сега! Пукај!

Давор излегува.
КСЕНИЈА:
(Го зема диктафонот.) Карактеристики на лицата: наивни, сервилни, претерано дисциплинирани... Веќе се потешко ми е да мислам дека се работи за крадци...

Давор се враќа со чаша. Застанува пред Ксенија.

КСЕНИЈА: 
Кога побрзо, а да те пратев по Јесенка ќе овенев овде... Стави го тоа на маса.

Давор ја става чашата. Седнува. Ксенија го гледа злобно од петици до глава. Давор сфаќа, станува и чека.

КСЕНИЈА: 
Седни. 

Давор седнува. Ксенија си сипува ракија и него му става. Наздравуваат.
КСЕНИЈА: 
Па добре им дојдов во Скопје, а?

ДАВОР: 
Добро ни дојде!

КСЕНИЈА: 
Што сакаш да кажеш?

ДАВОР: 
Па добро ни дојде госпоѓо Хаџи...
КСЕНИЈА: 
Те чув, не сум оперирана од слух. Јас реков „добрЕ им дојдов“ ти рече „добрО НИ дојде“. Зошто направи разлика? Секоја промена на зборот значи нешто.
ДАВОР: 
Добре ни дојде госпоѓо Хаџи - Марковска – Деспотовска!

КСЕНИЈА: 
(Пак на диктафонот.) Има нешто неискрено во коментарите кај лицето Давор. Се прашувам што е? 
ДАВОР: 
Не еве најискрено, нас ни е драго.

КСЕНИЈА: 
Кои вас? Да не страдаш од шизофренија? 

ДАВОР: 
Сара и јас Папучковски.

КСЕНИЈА: 
Кој ви го даде тоа презиме, треба со устав да се забрани! Алергична сум на лоши идеи и лоши имиња. Исто како мачкиве, Афродита и Даниел. Дијаметрално спротивни. Едната божица, а другиов звучи ко неуспешен поп пејач што им досаѓа и на најстарите жители во земјава во геријатрија и тоа со лоши кавери на екс-ју балади. Имало правда па ги снема.
ДАВОР: 
Видете госпоѓо Хаџи Марковска Деспотовска, веројатно се работи за компромис меѓу Милан и Нина...
КСЕНИЈА: 
Ти ли ќе ми кажеш дека се работи за компромис? Дали ми опонираш? 

Ксенија му се заканува со рака.

КСЕНИЈА: 
Признај дека осети момент и тука ме чекаше. Ти цело време како да сакаш да свртиш контра на мене. А?

ДАВОР: 
Видете...

КСЕНИЈА: 
Видете... збориш како академик. Кој си ти, поштена интелегенција? Ти си бе излезен ко од роман на Толстој. 21 век Давор, 21ви! Вклучи се, темпо, сега! И олабави со тие бајати фрази.

ДАВОР: 
Толстој има оставено големо дело зад него.
КСЕНИЈА: 
Зад него? Е тоа е лошо. Значи некој ќе мора да копа во гробот па преку... Зад него баш? Зад грбот или главата? Каде поточно?

ДАВОР: 
Не ве разбирам.

КСЕНИЈА: 
Ни јас тебе. Ана Каренина ме кошташе еден живот, полагав македонски за таа ненормалната учителка двојка да ми пише. Плус добив и напад на слепо црево. 

ДАВОР: 
Мислам дека е големо име.
КСЕНИЈА: 
Мислам дека е сериски убиец! Ги убива и ликовите и луѓето што читаат. И тоа цело време со иста метода – 853 страници. А се потпишува исто, на местото на злостор – Ана Каренина. 853 страници ја мачеше додека ја фрли под воз. Не, ти само сакаш да ми одиш контра! Така!?

Влегува Сара со два листа. Давор од страв станува и малку се поттргнува на страна.
КСЕНИЈА: 
Имаш среќа па жена ти те вади од гомната.

Сара и ги дава двата листа. Ксенија чита од едниот.

КСЕНИЈА: 
Знаев, три пати на ден ама по две апчиња. Успешно Сара, седи! Е мој докторе, и ти и аптеките... Има ли нешто нормално што функционира, нешто нормално во градов... Прво од плоштадон кога ќе земеш, што сте правеле бе? Јас дојдов овде за да го симнам притисокот бе!

ДАВОР: 
Градот убав пак ќе никне.

КСЕНИЈА: 
Давор, отсега ти забранувам да се брукаш. Од лошо полошо. Ајде собери се малку и фокусирај се.

САРА: 
Го знаете вицот за аптеките нели?

КСЕНИЈА: 
Кој виц?

САРА: 
Влегува нормален човек во аптека.

Настапува непријатен молк. Сите се гледаат. Сара наведнува глава.

КСЕНИЈА: 
Не може да излезе пак нормален.
Ксенија слатко се кикоти. Давор и Сандра се гледаат.

КСЕНИЈА: 
Ова е најпаметното нешто што сум го слушнала од вас вечерва, а не верувам дека ќе чујам нешто друго паметно.

САРА: 
Благодарам.

КСЕНИЈА: 
Земи си чаша.
ДАВОР: 
Сара не пие многу.

КСЕНИЈА: 
Младичу, кој те праша тебе дали Сара пие или не. Сара по чаша. Ајде!

Сара излегува.
ДАВОР: 
Добро.
КСЕНИЈА: 
Знаеш што ти е проблем тебе младичу? На секој напад одговараш „Добро.“, кимаш, трчаш... Затоа си тука кај што си. Во пеколот.
ДАВОР: 
Да, да, добро.

КСЕНИЈА: 
И ти и твојата...

Влегува Сара.

КСЕНИЈА: 
Посервилна половина.

Давор кима. Ксенија се смее. Сара стои со чашата.

КСЕНИЈА: 
Седни! 
Давор сака да седне.






КСЕНИЈА:

Не ти! Ти!

Ксенија гледа во некој неодреден правец. На Давор и Сара не им е јасно кој треба да седне па и двајцата седнуваат па стануваат, а потоа наизменично го прават тоа.
КСЕНИЈА: 
(Пак на диктафонот.) Дојдов овде и мислев ќе ги изненадам Милан и Нина. Наместо нив сретнав два промашени случаја. Се изненадив и сама себе. Никогаш сум немала претстава дека ќе се заљубам во глупоста на двајца хауситери.
ДАВОР: 
(Зема чаша.)Да сме живи и здрави!

КСЕНИЈА: 
Не така. Ќе играме една игра. Во Русија кога бев на обука ни беше favorite. Добро ли кажав Сара? Не сум јас толку стара колку што знам по нешто од сите јазици. Значи „Кој падне го јаде!“, така се вика.

ДАВОР: 
Па и од први да падне, ќе го изеде.

КСЕНИЈА: 
Давор, ич не е смешно. Немој веќе да кажуваш финти!
ДАВОР: 
Добро.

САРА: 
Каква игра е тоа?

КСЕНИЈА: 
Пиеме додека не падне првиот, еден од нас. Пиеме на екс еден по еден. На екс! Спремни?
Давор и Сара се гледаат. Сара кима. Сите ги креваат чашките.

КСЕНИЈА: 
Пали!

Сара и Давор првите чашки ги пијат со гадење. Ксенија ги „тамани“ без проблем. Полека и Сара и Давор фаќаат ритам, па сите забрзуваат зашто Ксенија наметнува темпо. Веќе се пие во рафали и за кратко, Давор се занишува и ја превртува чашката наопаку. Тој ика. Ксенија го граба со рака и го држи да не падне.

КСЕНИЈА: 
Сара извади го цревото од правосмукалката. Не ме гледај така отсутно, извади го!
Сара срипува, брза, го вади цревото. Ксенија го крева Давор и го носи до Сара. Го остава да стои. Тој малку се занишува. Ксенија го зема едниот крај од цревото, а на Сара и го дава другиот крај. Сара е збунета.
КСЕНИЈА: 
Значи на моја команда Давор ќе си ја изеде казната. Давор дали се слушаме? Давор?

Давор кима.

КСЕНИЈА: 
На мој знак, Сара почнуваш да вртиш а ти Давор мисли на некоја добра песна и спреми се за 1000 метри со пречки а може и уште. Зависи од песната.

Ксенија се смее. Но и на Сара сето тоа и изгледа привлечно.

КСЕНИЈА: 
Значи, и еден, два... три, идеме! Раз - два - три! Раз – два - три!

Ксенија и Сара го вртат цревото додека Давор трапаво скока како на ластик. Тој почнува да ја пее „Градот убав...“ со „отепан“ глас па тоа се претопува во оригиналната мелодија. Кога завршува и прекинува музиката, Ксенија дава знак на Сара. Прекинуваат со вртење, а Давор си потскокнува во место.
КСЕНИЈА: 
Давор! Стој! Готово, Давор.

САРА: 
Да имаше некој да го сними ова.

Сара се смешка, а Ксенија одеднаш добива смртно сериозен поглед.

КСЕНИЈА: 
Да го сними викаш... Мислиш дека некој не мислел на тоа, мислиш дека не го прави веќе тоа? Брзо!

САРА: 
Молам? Каде? Зошто?
КСЕНИЈА: 
Слушај тешко ми е да кажам ама ова беше второто паметно нешто што сум го слушнала од вас. Го знам Милан, мора да ставил камера. Операција одма! Не смеат да ме видат во ваква состојба, ќе ми ги укинат лековите. Ќе падне терет на мене, во Германија се лудачки цените. Давор, се слушаме ли, давај, давај, давај!

ДАВОР: 
Се слушаме. Ајде ќе дадам, во што е проблемот?

САРА: 
Давор срце, изгледа треба да најдеме камера.

ДАВОР: 
Каква камера?

САРА: 
Во станов, можеби и во собава.

ДАВОР: 
Милан има камера, како? Пропаднавме... Не можам веќе.

САРА: 
Давор разбуди се да ти ебам.

КСЕНИЈА: 
Не така, чекај.

Ксенија му удира шамар како кугла од кран кога руши зграда. Давор малку крева глава. Па Сара му удира уште две шлаканици за трезнење.

ДАВОР: 
Добро, добро. Со извинување, госпожа Ксенија Хаџи Марковска Деспотовска ама и двете не сте здрави.
Ксенија му шлака уште една. Давор почнува да трча, по него и Сара. Излегуваат, влегуваат, ги има на сите страни. Почнуваат да пребаруваат по команди на Ксенија.

КСЕНИЈА: 
Завесата, не, не, саксијата... тоа е Бенџаминот, гледај да не го мрднеш, ете го мрдна идиоте... Сара види во регалот... Правосмукалката... Таму... Таму... Види филтерот, види филтерот ти викам тоа е вреќата, не знаеш кој е филтерот... Ќе се убијам... Даворе повлечи се, провери го троседот. Сара – масата... 
Во паниката, додека Давор трча веќе без идеја, Сара пушта рака во мал аквариум, во дното на собата и пребарува... Одеднаш се повлекува. Давор застанува пред Ксенија и одмавнува со глава во знак на немоќ.

КСЕНИЈА: 
Сара, рапорт!

САРА: 
Госпоѓо Деспотовска, рипката, мислам дека...

ДАВОР: 
Која рипка? Што рипката? Зошто мене веќе ништо не ми кажувате?  
КСЕНИЈА: 
Рипката од Малдиви... Рипката црна Сара!

САРА:  
Почина госпоѓо Деспотовска.
Давор оди до аквариумот и гледа.

ДАВОР: 
Што е сега со рип... оууу, ете тоа е! Не е веќе рипка да му ебам матер. Милан и Нина можат да ја залепат како стикер на фрижидер. Готово е, готово е со нас.

КСЕНИЈА: 
Таа рипка им ја купив од Малдиви. Сум фрлила две мои пензии. Таксистот не закла и ни избега авионот. Спиевме со маж ми на аеродром и добив дијареа од влагата. Знаете ли низ колку раце помина таа рипка за да стигне на оваа локација. Сум ја праќала од Минхен по едно мало Кинесче кое одеше да си ги види мајка му и татко му во Белград и не ги најде ама даде се’ од себе да ја најде Јесенка. Јесенка требаше да остане за дипломската на внукот ама го фати првиот воз за Скопје зашто на Нина и Милан им беше годишница... Падна од возот на симнување. Жената се врати со рака во гипс само да им ја даде рипката. Од сите створови и чудовишта што ги чуваат дома рипката ми беше фејворит. Вие сте... (Почнува да блада и полека да губи свест.) вие сте лош сон на температура од 42 степени...
Ксенија паѓа како талпа. Сара и Давор се гледаат како нешто да ги попарило.

ДАВОР: 
Ако имаш некоја идеја слободно. Јас сум мртов. Се повлекувам.

САРА: 
Госпоѓо, госпоѓо Деспотовска...

Сара и го проверува пулсот.

САРА: 
Давор, ташната, лековите мора да се таму!
Давор оди до троседот, ја пребарува чантата. Наоѓа некои документи и значка.

ДАВОР: 
Министерство за... Одликувана за долго-годишна служба... Каква е оваа значка? Ова е сериозно.
Сара чита од значката.
САРА: 
Давор, мајка и’ на Нина лежи на сред салон.

ДАВОР: 
Таму лежи... не си ни свесна што лежи.

САРА: 
Што ти е сега?

ДАВОР: 
Значка, документи од ... кај знам од што се, може да се од организација. Ајде сети се дека цело време на диктафон снимаше.

САРА: 
Рече била на обука и во Русија.

ДАВОР: 
Четири континети има поминато. Ау Саричке, таму лежи шпион Хектор да не треба да му го мијам кафе... Хектор! Брзо! Прозорот беше отворен во кујната.

САРА: 
А кафезот?

ДАВОР: 
Кафезот е уште затворен ама надвор е под нулата.

Сара истрчува надвор. Давор ја гледа значката, па Ксенија. Сара се враќа и одмавнува со глава.

ДАВОР: 
Што е?

САРА: 
Лежи доле.

ДАВОР: 
Како тоа лежи? Папагал не може да лежи.

САРА: 
Овој веќе не е меѓу папагалите што ги познаваме и ќе им ги миеме кафезите.

ДАВОР: 
Од промајата, леле ќе се застрелам, ќе се качам кај Јесенка и ќе рипам. Готово. 
САРА: 
Гледај на тоа што добивме. Еден живчан пријател помалку. Ќе беше чудно да останеше жив, ти реков денес ништо не функционира. 
Давор почнува нервозно да шета по соба и веќе не гледа каде гази.

ДАВОР: 
Доста. Ни лежи шпион во соба. Виде каков став има. Па знаеше за камерата. Леле жената има гарант работено во разузнавачка служба... Ај да му ебам матер, која служба... УДБА! Убивме удбаш! 
Ксенија нагло се буди и се подисправа.

КСЕНИЈА: 
Удбаш? Знаете ли вие што значи тоа? Не кажувајте големи зборови ако вашите мали сиви мозочиња се пенават да ги процесираат! Чадорот.

Ксенија станува, ја граба значката од рацете на Давор, оди до троседот. Си ја мести чантата, се облекува, тргнува да излезе и застанува. Сара тргнува, но Давор ја запира.

КСЕНИЈА:  

Чадорот... Што е? Паразити! ЧА-ДО-РОТ и капутот!
Сара пак истото. Давор пак истото. Сара зачудено го гледа. Ксенија... експлодира.

КСЕНИЈА:  
Слушајте ме вие двајца и слушајте ме добро! Јас сум главен инспектор. Во мојата 30 годишна кариера немам сретнато ваков случај. Сум работела во Азија, Африка, Америка и Австралија ама не постои ваков хомосапиенс како вас. Вие сте уникатен вид – патетикуси. И не само тоа, вие сте маларија, вируси, жива несреќа. Не знам како вакви се протнуваат во системот, ама полека и сигурно го нагризуваат и јадат. Вие сте грешка во општиот космички еволутивен процес, лош запис во гените, антитеза на цело нормално и среќно човештво. Вие сте слуги на другите луѓе ама тоа ни малку не ве трга од целта. Обожавате да робувате ама за тоа ги контаминирате животите на сите околу вас со таа ваша понизност и неспособност до земја. А допрва ве очекува нешто многу, многу подобро после Персијките и цел овој хаос. Милан... 
ДАВОР: 
Прво ќе треба да стигнеш до твојот мобилен.
КСЕНИЈА:  
Преминавме на „ти“. Наебавте драги мои.

Давор покажува на местото каде испаднал мобилниот на Ксенија. Сите гледаат натаму. Се гледаат меѓу себе. Давор и Ксенија се наострени како сега да ќе ги повлечат „пиштолите“. Ксенија се затрчува, но Давор стигнува пред неа и го зема мобилниот.

КСЕНИЈА: 
Врати го она што е мое.

Стигнува порака. Давор гледа во мобилниот.

ДАВОР:  
Нина е, сакате да видиме какви поздрави ни праќа?

САРА: 
Остави го тоа таму кај што треба.

ДАВОР: 
Не. Баш ме интересира, ако можев да кревам на секое нејзино зврѕкање заслужив ова да го прочитам.

Ксенија сака да го нападне колку е бесна, Давор со рака и дава знак да застане.

САРА:  
Мислам дека не може ништо полошо од ова да ни се случи.

ДАВОР: 
Да?

САРА: 
Сигурна сум.

САРА: 
Давор немој ни да си помислил, не прави ништо!

Давор ја чита пораката.

ДАВОР: 
„Мамо, се смести ли? Требаше да се најавиШ. Тато ми јави дека доаѓаш. Не се секирај имаме, што би рекла ти, пешадија за станот, глупички се ама вршат работа. Може сте се запознале. За ништо не ги бива освен за хауситинг. Хе хе! Остај ги нека трчаат. Пи-ес: Немој да си пробала нешто со Персијките. Милан стави камери.“

Давор и го дава телефонот на Ксенија која како попарена го зема.

САРА: 
Ти реков не, ти реков стој Давор, ти не, го зема.
ДАВОР: 
Драга моја Ксенија и ти подеднакво наеба колку и ние. Јас лично ќе сведочам пред Милан ако треба, за твојот руски рулет со ракија. За се’! 
САРА: 
Давор... смири се, прибери се. Овде гори, а ти си играш со бензин. Персирај ја жената, инспектор е.

КСЕНИЈА: 
Мојот капут и мојот чадор! Каде се? Си ги сакам сега!

ДАВОР: 
Епа сега ти слушај ме добро! Не ме интересираат континенти, ни кај си била, фашистка ненормална. Ако ние сме патетикуси, ти си хомо кариес, ти си бе парадентоза во непцата! 
КСЕНИЈА: 
Ни еднаш во мојата кариера... 
ДАВОР: 
Ми се повраќа од твојата кариера. Тоа ти е најпромашената инвестиција. Од нормална девојка направила едно параноично бабиште. После од тоа бабиште се родило жениште, кандидат со најголеми шанси да стане исто такво бабиште, Нина, ќерка ти.
КСЕНИЈА: 
Мојата Нина? Каква врска има ова...  
ДАВОР: 
Тоа ви е фамилијарно. Само ќерка ти може да ја трпи психоза како зет ти. Глупички, а? Пешадија? Тие твоите не треба да лежат во хотел на Алпите. Треба да лежат на психијатрија! Хектор, имаше повеќе живци од тебе, Милан и Нина. Хектор е јога гуру за болни како вас!  
КСЕНИЈА: 
Од вас човек може да добие само нервен слом... 

ДАВОР: 
Нервен слом? Нервен слом? Вие сте фабрика за нервен слом. Ролетните сабајле, ролетните вечер, љубичицата алергична на многу сонце, Персијките и нивното ценето крзно, и нивните бомбици по цел стан! Носете се со Бенџаминот... Нема да го мрднам ни сантиметар, ќе го дегажирам на Северен Пол! Па како нема да имаш висок притисок кога пазиш на секое зборче како јапонски машиновозач на саат. Имаш инспекторска пензија, живееш во Германија, а се гребеш од Милан. А тој... Тој е за лоботомија. Скија во Франција, на мачките им мачка паштета од гуска поскапа од мојот лаптоп, а дома држи расипана правосмукалка. Вие извезувате нервен слом, ти во Германија, а овие кај стигнат со скиите. 
КСЕНИЈА: 
Слушај ти младичу...

ДАВОР: 
Јас не завршив.

САРА: 
Мислам дека заврши, Давор душо нели заврши?

ДАВОР: 
Не. Мислите дека цел космос ќе работи за ваши потреби. Се каам за секоја секунда што ја трошев за лажови и лопови како вас. Не плаќате даноци, чистачка, преводи за апчиња, не мрдате ни со прст за вашите животинчиња. Кои животинчиња? Без нас ни рипката од Малдиви немаше да доживее златна старост. Кукате како немате, а ве има сегде во Европа. Лажете како коцкари. Вие сте како лоша компанија што продава компјутери со лиценциран Виндоус, а газдите, секретарката и сите вработени симнуваат пиратски верзии. Не продавајте педигре. Никој веќе не сака бајати досиеја на ментални инспекторки со толку презимиња. Додека ги кажеш ќе направиш формат на цел систем и ќе симнеш нови верзии на програмите... (Сара го бакнува.) ... ќе го прошеташ Париз, ќе се качиш на Ајфелова кула. Да ние сме Папучковски.
Сара е заљубена во коментарот на Давор. 
САРА: 
И нема ништо лошо во презимето.

ДАВОР: 
Тоа е најдоброто нешто после Бисера.

Давор и Сара тргнуваат да си одат.

КСЕНИЈА: 
Идиоти! Ќе си одам од оваа фалична земја.
ДАВОР: 
Би сакал да кажам „Се’ најдобро!“ ама вилиците не ми даваат.
САРА: 
И срцето.

ДАВОР: 
Да со срцето па некако најтешко ми оди. Сара душо, да си направиме да ни биде тивко.
Се бакнуваат. За првпат функционираат нормално како пар. После години Сара пак го открива она што го сака кај Давор. Тие излегуваат. Ксенија останува сама. Не знае на која страна да оди. Мрак.
    - КРАЈ - 

